
   
 

Side 1 

 

4. oktober 2022 

 

Inatsisartut ingerlatsinermut maleruagassaasa § 37 imm. 1 tunngavigalugu Naalakkersuisunut ukuninnga 
apeqquteqaateqarpunga: 
 
Naalakkersuisunut apeqquteqaatit: 

1. Meeqqat tapersersorneqarnissaannut Inatsisartut Inatsisaat nr.20 26. Juni 2017 §25, imm.5 

naapertorlugu nuna tamakkerlugu immikkut ittumik, ingammik perorsaaviusumik ornittakkanik, 

qanoq amerlatigisunik peqarpa?  

 

2. Meeqqat tapersersorneqarnissaannut Inatsisartut Inatsisaat nr.20 26. Juni 2017-meersoq 

malillugu Naalakkersuisut kommunalbestyrelsemiit saaffigineqarneq naapertorlugu 

assigiinngitsunik suliniuteqarsinnaapput. Naalakkersuisut ukiuni kingullerni tallimani suliniutinik 

nutaanik aammalu perorsaanikkut immikkut ikiorsiinissamut tunngassuteqartunik 

suliaqarsimappat? 

a. Sorpiaat eqqartorneqarpat? 

b. Sumi taakku pilersinneqarsimappat? 

c. Atorfitsigut suut atorneqarpat? 

d. Taakku perorsaanikkut immikkut ikiorsiinissamut tunngassuteqartut meeqqat timikkut 

tarnikkullu innarluutaat tunngavigineraat Naalakkersuisut ersarissaasinnaanerlutik? 

e. Utaqqiisaagallartumik imaluunniit ingerlaannartussamik neqeroorutit atuunnerlutik? 

f. Siunissami nutaanik immikkullu perorsaanikkut ikiorsiinissamut pisariaqartitsineq 

naapertorlugu Naalakkersuisut pilersaaruteqarnerlutik? 

 

3. Ukiuni tallimani kingullerni angajoqqaat erninnginnermi utaqqinerminni qassit 

ikiorserneqarnissamut neqeroorfigineqarsimappat? 

a. Ikiorsiinissamut neqeroorut sorleq atorneqarnerpaava? 

i. Neqeroorut taanna qanoq atorneqartigiva qanorlu sivisutigiva? 

b. Periusissiatut pilersaarutini periutsit suut atorneqarpat? 

i. Periutsit taakku ilaqutariinni oqaatsitigut kulturikkullu atugaannut 

tulluussagaappat? 

 

4. Ukiuni tallimani kingullerni ernereernerup kingorna qassit ikiorserneqarnissaminut 

neqeroorfigineqarsimappat? 

 

5. Ikiorsiisussat attaveqaatigisallu ilinniakkatigut suut atorfigaat? 

a. Ikiorsiisussanut attaveqaataasussanullu piumasaqaatissat Naalakkersuisuniit 

ersarissarneqarniarpat? 

b. Ikiorsiisartut attaveqaataasullu pikkorissarnikkut, ilinniarnikkut ilinniaqqinnissamullu 

piginnaanngorsaqqinnissaannut periarfissat suuppat? 

 

6. Naalakkersuisut sammisamut tunngasunik allanik paasissutissiisinnaanerlutik? 

(Inatsisartunut ilaasortaq Anna Wangenheim, Demokraatit) 

 



   
 

Side 2 

 

 
Tunngavilersuut 
Meeqqat tapersersorneqarnissaannut Inatsisartut Inatsisaat nr.20 26. Juni 2017-meersoq 

meeqqat inuunerisa pitsaanerpaamik aallartinnissaannut aammalu ulluinnarni meeqqat 

inuusuttullu toqqissisimanissaannut qulakkeerinnittussaalluni. Ajoraluatumilli nalunngilarput 

suli annertuumik meeqqat toqqissisimannginnerat atugaasoq. 

 
Innarluutillit oqaaseqartartuat, Meeqqat oqaaseqartartuat aammalu ilisimatuussutsikkut misissuisimanerit 
takutippaat meeqqat pisinnaatitaaffii suli pitsanngorsagassaaqisut. Kalaallit Nunaanni meerartaalerneq 
atugassatigut periarfissaluppoq. Erninissamut piareersarnerit, MANU, corona peqqutigalugu iluamik 
ingerlanikuunngilaq. Erninissamullu piareersarnrmut tunngatillugu peqqinnissaqarfik nukittorsernissaanut 
aningaasatigut tapiiffigineqaqqinnikuunngilaq. Illuatungaani ernisarfiit immikkoortortaqarfii matusut 
isigaagut, arlalitsigullu tusartakkatsinnik maanna meerartaarusukkunnaarnermik kinguneqartarsimavoq. 
Inunngortarnerit suli appariartorput, sulisinnaasullu ikiliartorlutik. Siunissarlu isigalugu sulisinnaasut 
ikiliartornerisa kingunerisaanik atugarissaarnikkut inissisimanerlukkiartuinnavissaagut. Kingulissagut 
nukittunerit pilersissagutsigit erninissamut ilaqutariittullu nukittorsertariaqarpagut, ingamik meeqqat 
angerlarsimaffiup avataanut inissinneqartartut eqqarsaatigalugit. 
 
§22, imm.3 naapertorlugu allaqqavoq, ikorfartortitut attaveqaatitullu inissisimaniraanni immikkut 
piginnaasaqaqqaartariaqartoq. Ikorfartortitut sulisut nalunngisakka arlallit ilinniarsimasuunngillat. Tamanna 
eqqarsarnartoqartippara ernumanartoqartillugulu. Meeqqat immikkut suussusersineqarsimasut 
toqqissisimanissaminnut perorsaariaatsikkut eqqortumik pisariaqartitsisarput. Tassanilu 
ilinniarsimanngitsuniit ikorfartorneqarneq eqqortuunngilaq, meeqqap pisariaqartitaai naapertorlugit allaat 
namminneq ikiorneqarnissartik pisariaqartittarmassuk. 
 
Siunissami meeqqat inuusuttullu kingulissagut innarluuteqartuusut sulinerup silarsuaanut 
ikaarsaariartinniarutsigit inuiaqatigiinnilu akuunerulernissaannut aqqutissiuunneqassappata, meeqqap 
pisariaqartitaai malillugit piginnaasat atorluartariaqarpagut. 
 
Ajoraluartumik aamma ilisimavarput ilaquariit meeqqatik eqqortumik ikiorserneqarnissaat siunissamilu 
toqqissisimasinnaanissaat siunertaralugu Danmarkimut nunanulluunniit allanut nuuttariaqartartut. Ivaaraq 
pisimasoq pillugu suliaq assersuutissatsialaavoq, nunatsinni ilaqutariit immikkorluinnaq 
ikiorserneqarnissaminnik pisariaqartitsisut periarfissalunneri. Taamaattumik isumaqarpunga tarnikkut 
timikkullu innarluuteqartarneq pillugu ilisimasat annertusarneqarnissaai pisariaqartinneqarsoraara, 
piginnaasat taamaasilluta annertusarsinnaallutigit meeqqat inuusuttullu toqqissisimanerat annertusarlugu. 
 

Apeqquteqaatima ullut suliffiusut qulit iluanni akineqarnissaat qilanaaraara. 


